
zelatan 
Gu ere 

mugaren alde? 

«Divide ut vinces»; zati ezak, eta garaitu 
egingo duk. Atsotitz zaharra, zehatza, 
egiatia. 

Hots, Iparraldean gertatzen dena, gaizki 
ez banago bederen, urrun gertatzen zaigu 
Hegoaldekooi, are abertzaleoi ere; orain 
dela une batzu baino urrunago, ni beldur 

Baionan, esate baterako, historian lehe-
nengo aldiz, hiru euskal alderdiak elkar-
turik, eta K. Harluxet E.B.koa zerrenda-
buru delarik, berrogei lagunek osatutako 
udal-multzo abertzale bat aurkeztuko da 
Martxoaren 6ko hauteskundeetan. 

Miarritzen, bide bertsutik, Jaki Abeberrik 
gidatzen duen zerrenda bat aurkeztuko da. 
Eta hau ere urrats gaitza da; Napoleon III-z 
geroztik, frantses eta europar aitonseme, 
jauntxo da eskuindarren biltokia baita Mia-
rritze. Jaki, denek dakitenez, orain dela 30 
une ENBATAren sortzaile eta orain E.B.ko 
partaide, edozer baino lehenago abertzaleta-
sunaren sinboloa da. 

Beste alor batean, Fraintziako gartzeletan 
usteltzen diren aberkide suharrak ere, aisegi 
ahazten bide ditugu. Une honetan, Iparral-
deko 30 presok jasaten dute frantses inpe-
rialismoaren zigorra, zazpi gartzelatan saka-
banaturik; beroien artean 7 emakume dau-
delarik (zortzigarrena. Odile Faltxa, 14 
hilabete barruan pasa ondoren, oraintxe 
irten da). Hango eta hemengo biztanlegoen 
izariak kontutan hartuz, hemen 270 presos 
(60 emakume barne) izatea bezala da. 

Eta berri-erantzun miresgarriak ez dira 
falta. Zer ederragorik, aspaldi honetan, 
Etxebarre inguruko zuberotar herri xeheak 
(Ligi ondoan, beraz, Basaburian) joan den 
Urtarrilaren 21an burututako ekintza baino? 
Jendarmeek E. Sokarros-en etxea miatu on
doren, bertako abertzaleak, benetako gand-
hismoa eginez, kaminoan etzanda topatu zi-
tuzten. Ezin beren furgonetetan pasa! Eta, 
«demokratikoki», bonba negargileak bota 
behar izan zituzten. 

Honi guztiari ez-ikusia egitea, geure 
barne muinean ez senditzea, ez al da mu
garen alde jokatzea? 

